
Gizarte Gaietako Ikuskaritzen I. Plana ezarriko dute aurten, gizarte zerbitzuen lau jarduera esparruetako zentroak eta zerbitzuak barne hartuta
Mendekotasuna (adinekoak eta ezinduak), gizarteratzea, adingabeak, eta genero indarkeriaren biktimak dira esparruok

Asteazkena, 2008ko urtarrilaren 23a. Nafarroako Gobernuak, Familia, Gazteria, Kirol eta Gizarte Gaietako Departamentuaren bidez, Gizarte Gaietako Ikuskaritzen I. Plana landu du, gizarte zerbitzuen lau jarduera esparruetako zentroek eta zerbitzuek indarrean dagoen araudia bete dezaten zaintzeko. Aipaturiko lau esparruak honako hauek dira: Mendekotasuna (adinekoak zein ezinduak); gizarte bazterketa egoeran dauden edo egon daitezkeen pertsonak; babesik gabe edo gizarte gatazka egoeran dauden adingabeak; eta genero indarkeriaren biktimen artapena. 
Planaren edukia María Isabel García Malo Familia, Gazteria, Kirol eta Gizarte Gaietako Departamentuko kontseilariak aurkeztu du gaur goizean, prentsaurrekoan. 
Gizarte Zerbitzuei buruzko Foru Lege berriaren helburuak betetzeko beharra eta azkeneko urteetan eskuratutako eskarmentua direla-eta, gomendagarria da ikuskapenen arloan sakontzea, orain arte egin duten moduan zentroen eta zerbitzuen funtzionamenduko baldintzak bete daitezen bermatzeko ez ezik, baita zerbitzuen erabiltzaileen eskubideekiko begirunea eta pertsona fisikoek zein juridikoek jasotzen duten diru publikoaren kontrola bermatzeko ere. 

Plana 2008an gauzatuko dute (urteroko plana izanen da), eta berorri jarraiki, orain arte baino arlo gehiagotan eginen dituzte ikuskaritzak. Hartara, ikuskaritza lanak funtsezko bost alderdi hauek izanen ditu ardatz: gizarte zerbitzuen erabiltzaileen eskubideekiko begirunea bermatu dadin zaintzea (batik bat egoitzei dagokienez); zentro eta zerbitzuen ikuskatze eta kontrol arrunta; Nafarroako Foru Komunitateko gizarte zerbitzuen kalitate maila ebaluatzea; itunak teknikoki eta ekonomikoki betetzen ote diren egiaztatzea; eta Departamentuak emandako diru laguntzak eta laguntza ekonomikoak kontrolatzea. 

Esparru objektiboak zabaltzeaz gain, ikuskaritza ordutegiak ere zabaldu eginen dituzte; izan ere, plangintzan, berritasun gisa, gaueko eta asteburuetako ikuskaritzak ere aurreikusi dituzte, araudia eta erabiltzaileen eskubideak une oro bete daitezen bermatzeko. 

Planak bost jarduera ildo ditu

Lehenengo jarduera ildoa, egoitzetako erabiltzaileen eskubideekiko begiruneari buruzkoa, erabat berria da, aldez aurretik eginda izan dituzten jarduerekin alderatuz gero; izan ere, orain arte inoiz ez da ikuskaritza espezifiko eta eraginkorrik egin arlo horretan. Ildo horretan, Gizarte Zerbitzuei buruzko Foru Legean xedatutako eskubideak bete daitezen zainduko dute, eta bereziki, ikuskaritza lanak honako hauek izanen ditu ardatz: zentroetako langileen eta erabiltzaileen eskutik bereizkeriarik ez pairatzeko eta tratu duina jasotzeko eskubidea; erabiltzaileen eskubideei, egoerari eta haiengan eragina duen edozein esku-hartzeri buruzko informazioa jasotzeko eskubidea, berariazko baimena eman ahal izateko; banan-banako eta beharrizanen araberako artapena jasotzeko eskubidea; intimitate eta pribatutasun eskubidea; kexa eta iradokizunen sistema eskuragarri izateko eskubidea; zentroetan parte hartzeko eskubidea. 

Zentroetako ohiko ikuskapen guztietan eginen dira lehenengo ildoko ikuskapenak, eta horretarako, ikuskatzaileen zuzeneko behaketa, zentroko ardura duten langileek emandako informazioa, eta erabiltzaileekin izandako elkarrizketak baliatuko dituzte. 

Bigarren jarduera ildoak, zentroen eta zerbitzuen ikuskapenari buruzkoak, zentroek eta zerbitzuek lanean jarduteko baimena eskuratzeko ikuskaritzak eta baldintza material eta funtzionalen kontrol iraunkorrerako ikuskaritzak barne hartzen ditu. Lehenagotik ere egiten dituzte gisa horretako jarduerak, baina 2008ko Planean komenigarritzat jo dute ikuskaritzak indartzea, eta horretarako, gutxienez ere sei hilean behin bisita egitea erabaki dute adineko, ezindu, gizarteratze, adingabe, eta genero indarkeriaren biktimen arloko egoitza eta eguneko zentro guztietara. Hartara, 272 bisita eginen dituzte urtero. Era berean, urtean behin bisita bat eginen dute gainerako zentro eta zerbitzuen %50era (187 bisita urtean). 

Planaren hirugarren ildoak Nafarroako Foru Komunitateko gizarte zerbitzuen kalitate mailaren ebaluazioa du ardatz, eta zerbitzuak lanean jardun eta homologatzeko eska daitezkeen gutxieneko kalitate estandarrak zehaztea du helburu. Horretarako, Ikuskatze Atala lankidetzan jardunen da Kalitate Atalarekin, eta aldez aurretik zentroek betetako galde sortak aztertu eta egiaztatuko dituzte. 2008an 174 zentro bisitatuko dituzte (egoitzak, adinekoentzako eguneko zentroak, ezinduak, gizarteratzea, adingabeak, genero biolentziaren biktimen artapena, eta ezinduentzako eta gizarteratzeko lan prestakuntzarako egoitzak arloko egoitzak eta eguneko zentroak). Aztertuko dituzten alderdietako batzuk janariaren kalitatea, protokoloak izatea, garbitasuna, enpleguaren kalitatea, langileen ratioak, edo kexa eta iradokizunen sistema dira. 

Planean barne hartu duten garrantzizko beste ildo bat Departamentuak erakundeekin izenpetzen dituen itunak teknikoki eta ekonomikoki betetzen ote diren egiaztatzeari dagokiona da. Aurten arloz arloko sei itun egiaztatuko dituzte, eta batik bat, langileak (ratioak, lanera ez joatea, langileen prestakuntza, eta antolakuntza) eta programak (kasuan kasuko zerbitzuari egokitzea eta modu eraginkorrean burutzea) hartuko dituzte kontuan. 

Amaitzeko, diru laguntza eta laguntza ekonomikoen kontrolari buruzko ildoa. Hau ere erabat berria da, eta Familia, Gazteria, Kirol eta Gizarte Gaietako Departamentuaren eskutik diru publikoa jasotzen duten erakunde publiko eta pribatuei eta pertsona fisikoei eginen dizkiete ikuskaritzak, laguntza jasotzeko bete beharreko baldintzak egiazkoak direla eta mantentzen direla egiaztatze aldera. 2008an Oinarrizko Errenta, mendeko pertsonentzako eta horiek zaintzen dituzten familientzako laguntza ekonomikoak, eta laguntzaile pertsonaletarako laguntzak (aurten estreinakoz eman dituztenak) izanen dituzte ardatz ikuskaritzek. Oinarrizko Errentari dagokionez, familia edo bizikidetza unitatearen diru sarrerak eta osaera egiaztatuko dituzte, batik bat, eta gainerako laguntzei dagokionez, mendeko pertsona behar bezala zaintzen laguntzeko baliagarriak ote diren egiaztatuko dute. Ildo horretan, gogoan izan behar dugu mendeko pertsonentzako laguntzak 2007ko urtarrilean jarri zituztela abian, eta Nafarroa izan dela Mendekotasunaren Legea ezarri duen lehenengo Komunitatea. Bestalde, gainerako komunitateekin alderatuz gero, eta biztanle kopuruarekiko proportzioan, laguntza gehien eman dituena Foru Komunitatea izan da. 

Amaitzeko, “Multifinantzaketa Kontrolatzeko Plana” izeneko berritasuna nabarmendu behar dugu. Hainbat erakundek finantzatutako programak dituzten erakundeen kasuan jasotako funtsak finantzatutako zerbitzu eta proiektuetarako erabiltzen ote dituzten egiaztatzea du helburu, eta baita finantzaketa dela-eta aipaturiko erakundeek duten kaudimen publikoa egiaztatzea ere. Ikuskaritza Planaz gain, Gizarte Zerbitzuetako Ikuskatzaileen Kidegoa sortzeko izapideak egiten ari da Departamentua. Nafarroako Gobernuak bi ikuskatzaile kidego ditu gaur egun: zerga ikuskatzaileen kidegoa, eta hezkuntza ikuskatzaileen kidegoa. Kidego horiek berezko sistema dute bertan sartu eta bertako lanpostuak betetzeko, eta hartara, ikuskatzaileen espezializazio eta profesionaltasun maila handiagoa izatea lortzen dute. Gizarte gaietako ikuskatzaileen kidegoaren sorrerari esker, helburu hori erdietsiko dute, eta gainera, ikuskatzaileek lansari handiagoa jasoko dute; izan ere, aipaturiko espezializazioa dela-eta beharrezkoa da soldatak handitzea, eta baita ikuskaritza lanak arratsaldez, gauez eta asteburuetan egite aldera ere. Lehen batean, Gizarte Zerbitzuetako Ikuskatzaileen Kidegoak zazpi kide izanen ditu, eta Foru Dekretu bidez onartuko dute.  

